
Omagi al pictur ambulant Hans Ardüser
(anr/gc) Prest en l’entira novissima
ediziun da la Terra Grischuna (5/2012)
vegn ì sin ils fastizs da Hans Ardüser
– e quai naturalmain a moda ritga-
main illustrada. El è naschì 1557 a Ta-
vau ed ha vivì fin entuorn 1615. Hans
Ardüser era in multitalent: magister,
pictur da decoraziun, poet e cronist.
Sco pictur ambulant vid fassadas è el ì
en pliras regiuns grischunas e laschà
enavos in ritg stgazi tras ses maletgs vid
chasas privatas, mo era en baselgias e
chapluttas. L’enviern deva Hans Ardü-
ser scola e la stad gieva el per uschè da
dir a schurnada cun ses utensils da
picturar. Sia spezialitad era la cumposi-
ziun zunt differenta da motivs e colur
ch’expriman frestgezza e legria. Dad el
derivan era diversas scrittiras: poesia e
cronologia. Il temp da Hans Ardüser
era bain caracterisà da novaziuns cultu-
ralas, dentant era da grevs problems e
crisas – specialmain enturn 1600. De-
tagls surlonder pon ins leger en sia au-
tobiografia.

Atgnamain vuleva Hans Ardüser da-
ventar predicant, mo n’ha gì nagin suc-
cess en in studi a Turitg. Puspè returnà
en il Grischun, ha el dà scola a Maiavil-
la, a Lantsch, nua ch’el ha chattà sia
dunna Menga Malet, ad Alvaschein,
mo era a Savognin, Scharons e Tusaun.
Durant il temp da stad decorava el tscha
e là fassadas da casas da famiglias bein-
stantas en il Grischun. Quai è succedì
t. a. a Lantsch, Alvaschein, Scharons e
Tumegl (baselgia parochiala).

Fin 1982 eran 15 ovras da Hans Ar-
düser enconuschentas en il Grischun.
Durant ils davos 30 onns èn anc set da
ses maletgs vegnids chattads en il
Chantun. En Surselva ha Hans Ardü-
ser picturà en la chaplutta da S. Roc a
Vella, da s. Martin/Tersnaus en Lum-
nezia, vid la chaplutta da s. Bistgaun a
Degen, en la chaplutta da s. Clau a Ru-
eun e vid la chaplutta da s. Roc a Par-
dé/Val Medel. En quels lieus èsi pil pli
sogns che duevan preservar da la pesti-
lenza (muria) che furiava da lezs temp
en nossa regiun. Interessant è ch’il ma-

gister e pictur refurmà ha instruì en
vitgs catolics emalegià era là vid chasas,
chapluttas e baselgias. Da fitg gronda
impurtanza sco document dal temp è
sia cronica. Quella mussa era che scri-
ver e picturar furmavan tar el ina ina
unitad.

Preschentà era Leo Tuor
Purtretà fitg bain vegn en questa Terra
Grischuna era il scribent Leo Tuor. I sa
tracta tar quella contribuziun dad ina
preschentaziun da sia veta anteriura sco
pastur e d’ina interpretaziun da las pli
impurtantas ovras da quai autur.

■ OPINIUNS

Il rumantsch en moviment
Cur che Giachen Caspar Muoth ha inti-
mà ils Rumantschs: «Stai si! DefendaRo-
montsch tiu vegl lungatg…», e che Pei-
der Lansel ha admonì e proclamà:
«Tgnain vi dal nos, sco’ls oters vi da
lur…», lura han els segir appellà a la
conscienza da tut la Rumantschia e betg
mo dals singuls idioms. U tgi mai pudess
pretender il cuntrari? E la Lia Ruman-
tscha è vegnida fundada aposta per unir
ils Rumantschs. Giachen Conrad, il fun-
datur da la LR, ha ditg cler e net: «Forza
dat mo l’uniun!» La Lia, betg en senn bi-
blic, ma tuttina insatge che ha da francar
cun ferms lioms quai che tegna ensemen;
ina colliaziun senza emfasa e patos, ma
cun il ferm intent da stgaffir unitad. Ban-
diera questa lia n’ha nagina, ma ella ha
simbols per l’identificaziun: la clavina
rumantscha, per exaimpel, che serva sur-
tut ad avrir portas.

La questiun da l’alfabetisaziun dals
scolars rumantschs ha provocà scumbigls
en la Rumanschia.

Per pacifitgar lamala situaziun è vegnì
fatg in cumpromiss impegnativ per l’al-
fabetisaziun e per l’ediziun dals cudeschs
da scola. E vi da quel sa tegna oramai
mintgin che giavischia ina buna convi-
venza en la Rumantschia, ch’el saja ade-
rent da ses agen idiom u dal rg.

Dimena! Jau aveva mess mes cor en
pasch. E sperava propi che quai pudess
esser il cas era tar ils partisans da Pro
idioms.

A la radunanza da l’Uniun dals
Grischs (UdG) dals 12 da settember
2012, vul dir la radunanza da nomina-
ziun dal candidat ladin per il presidi da
la LR, hai jau però gì in nausch senti-
ment. I regnava quella saira in’atmosfe-
ra agressiva. In’aria stitga. La Pro
idioms ladina ha marcà preschientscha
en ina maniera «impressiunanta». Ins
sto avair gì l’impressiun ch’ella na sa fi-
dia betg da la cunvegna e veglia far la
segira e perfin trair tut l’aua d’sort sin
ses mulin.

Ins po bain presumar che betg tut ils
commembers da Pro idioms sajan da
quest gener ed hajan questa tenuta en-
vers quels d’in auter avis, anzi, che la sen-
tenzieschian schizunt.

A la fin finala aman era quels usche-
numnads aderents dal rg Ladins lur
idiom ed il discurran conscientamain.

Ils dus Pro idioms (il sursilvan ed il la-
din) han baingea puspè mess en movi-
ment il tant dechantà moviment ru-
mantsch. Quai è lur merit. Cun lur in-
sistenza han els cuntanschì ina gronda
part da lur mira. Els han encletg che pe-
dra che rodla na fa betgmistgel.Malavita
èsi uschia che quella pedra po, damai, era
metter en moviment bovas.

Il cumbat a favur dals idioms ha gì
success. Ils uregls èn francads. Ussa però
èsi d’enchaminar ina via chemaina ad in
bun resultat da l’acziun ch’è fin qua però
stada focussada mo sin l’idiom en scola.

Il proxim pass fiss da sensibilisar il pu-
blic per il rumantsch en la vita da min-
tgadi.

Quai vul dir ch’ils idioms stuessan
vegnir cultivads conscientamain, surtut
l’idiom disccurrì, perquai che en l’ave-
gnir vegn quai a vegnir scrit damain e
surtut – cun predominanza – SMS ed e-
mails.

Baingea sto urgentamain era la lingua
scritta vegnir cultivada: en emprima lin-
gia fissi da far curs da rumantsch per sco-
lasts e per collavuraturs tar ils meds da
massa, ma era curs da rumantsch per Ru-
mantschs en – general.

La mancanza da scolasts rumantschs
è fin ussa vegnida menziunada mo a l’ur.
Quai è ina negligientscha che sto urgen-
tamain vegnir midada.

En emprima lingia sto la lingua da la
mamma vegnir tgirada en il ravugl da la
famiglia: ina lingua degna da la lingua da
la mamma en la cha paterna.

Las autoritads politicas da las vi-
schnancas stuessan er ellas vegnir activas
e promover per med d’in appel public
l’integraziun linguistica da novdomici-
liads. Ultra da quai stuessan els era pro-
curar severamain per la preschientscha
visuala dal rumantsch.

Sche quests pèr postulats avessan da
vegnir resguardads e realisads, alura n’è
la cuntraversa «idioms» versus «rg» betg
stada invana.

Jacques Guidon, Zernez

